
Pirinioetako autobiako Izko eta Judaren Benta arteko 7,3 kilometroko zatia inauguratu dute 

Zati berria irekita, autobiaren %64 erabiltzeko moduan dago Nafarroan
2010eko maiatzak 17, astelehena.  Pirinioetako autobiaren Izkotik Judaren Benta arteko zatia inauguratzeko ekitaldian Laura Alba Cuadrado, Herri Lan, Garraio eta Komunikazio kontseilaria, izan du buru. Obra hori Nafarroa 2012 Planaren barruan dago eta 7,3 kilometroko zatia egiteko 31.141.300 euroko aurrekontua izan dute, SPRIN sozietate publikoak finantzatuta. 

  Inauguraziora gonbidatu dituzte, baita ere, herri hauetako alkateak: Noain, Elo, Ibargoiti, Getze-Ibargoiti, Idotzin, Izko, Abintzao, Untziti, Urraulbeiti, Tabar, Alduate, Nardoze, Irunberri, Ledea, Zangoza, Esa, Xabier, Kaseda,  Leatxe, Zare,  Oibar, Galipentzu, San Martin Unx, Uxue eta Lerga.
  Hitzaldian, kontseilariak nabarmendu du zati hori irekita, autobiaren %64 erabiltzeko moduan dagoela Nafarroan. Adierazi du, halaber, "Nafarroa mendebaldeari mesede egingo diola zati berriak, batik bat Erriberri, Zangoza eta Esako eremuei eta Zaraitzuko eta Erronkariko ibarrei, errepidea erosoa eta segurua delako". 

  Pirinioetako autobiak 46 kilometro egiten ditu Nafarroan; inbertsioa, guztira 323,61 milioi eurokoa da. Gaur egun, hasierako zatian 10.148 pasatzen dira egunero eta, une batzuetan auto asko ibiltzen dira. Behin zeharkako ardatza amaituta (Iruña-Jaca-Huesca-Lleida), zirkulazioa asko handituko da.
Izkotik Judaren Benta arteko zatia
  Inauguratu berri duten zati hori N-240 errepideko 28,5 kilometroaren parean hasten da, gutxi gorabehera, Izkoko lotura igaro ondoren. Gero, N-240 errepidetik aldendu egiten da, iparraldera, Judaren Bentara arte. Egiturari eutsi egin diote eta errepidea glorietekin zuzenean lotu dute. Obrak ARIAN enpresak egin ditu.
  Eredutzat hartutako sekzioari jarraiki, errepideak bi galtzada dauzka, eta erdian bost metroko erdibitzailea; norabide bakoitzean bi lerro jarri dituzte, 3,5 metro zabalekoak. Kanpoko bazterbidea 2,5 metrokoa da eta barrualdekoa metro batekoa.
  Azpiko lau pasabide eta gaineko bi egin dituzte; horietatik bost animalientzako pasabideak dira. Eraikitako egitura nagusiak dira ohol moduko funtzio anitzeko pasabide bat (120 metro luze eta 40 metro zabal dauzka) eta Aranako sakanaren gaineko 100 metroko biaduktua.
Ingurumenarekiko konpromisoa
  Pirinioetako autobiako Izko eta Judaren benta arteko zatiak fauna aldetik oso aberatsa den eremu bat zeharkatzen du. Bi alderdiak lotze aldera eraiki dituzte, batetik, funtzio anitzeko gaineko pasabide bat (animalientzako eta nekazaritza jardueretarako); bestetik, animalientzako azpiko pasabide bat; eta azkenik, funtzio anitzeko azpiko lau pasabide, Zaraitzuar abelbidea ez hausteko.
  Drainatze lanak ere egokitu dituzte. Harri-lubetadun zorrotenak egin dituzte, inguruan hobeto integratzeko eta animaliak drainatze ahora erraz heltzeko. Gainera, bost jardueretan alboko pasaguneak egin dituzte, ugaztun txikiak lehorrean ibil daitezen.
  Erriberri eta Urraulbeiti inguruko sakan eta eremuetan, gainera, makalak eta intxaurrondoak landatu dituzte. Era horretan nekazaritzak ezponda eta mugetako landaretzan daukan eragina arintzen da, paisaiaren aniztasuna eta dibertsitatea galdu gabe.
A-21 errepideko azken bi zatiak 2011. urte amaieran irekiko dituzte
  Nafarroako Gobernuak joan den urteko uztailean esleitu zituen A-21 errepidearen Nafarroako azken bi zatiak ezkutuko bidesariaren sistema medio eraikitzeko obrak; zati horietako bat da Judaren Bentatik Esa artekoa, eta bestea Esatik probintziaren mugara bitartekoa. Esleipenduna izan zen, hain zuzen, Iridium Concesiones de Infraestructuras SA, Construcciones Mariezcurrena SL eta Construcciones Luciano Elcarte SL enpresek osatutako aldi baterako elkartea. Elkarte hori arduratuko da, halaber, Nafarroako errepide zatia zaintzeaz. Hori guztia 222 milioi euroren truke. Legealdi osoan esleitu duten obra garrantzitsuena da. Nafarroa 2012 Planean jasoa dagoen obra horren bitartez Nafarroako Gobernuak gaur egungo krisi egoeran oinarrizkoak diren bi helburu lortu nahi ditu: ekonomia dinamizatzea eta enpleguari eustea. 

  Gainera, behin azkeneko bi zatiak irekitakoan, Nafarroako Gobernuak planifikatutako ardatz estrategiko guztiak amaituta egongo dira. Ardatz horiei esker, herritarren %99 ahalmen handiko errepideren bat 20 minutu baino gutxiagora izango dute.
  Pirinioetako 4. eta 5. zatiak dira Nafarroan konplexuenak (guztira 16,6 kilometro dira), orografia dela eta. Obrak 2011ko abenduan amaituko dituzte, seguru asko; egikaritzeko epea bi urte eta erdikoa da.
Iruña, Jaca, Huesca eta Mediterraneoa lotzen dituen ardatza (Pirinioetako autobia, A-21)
  A-21 errepidea, Pirinioetako autobia esaten zaiona, Iruña, Jaca, Huesca eta Mediterraneoa lotzen dituen ardatzean dago; Iruñean hasi eta Zaragozako mugan amaitzen da. Errepideak bi helburu nagusi ditu.
  Helburuetako bat da foru erkidegoaren ekialderako bide bat jartzea, ahalmen handikoa, Nafarroa ekialdeko komunikazioa bermatzeko, batik bat Irunberrin, Zangozan, Esan, Zaraitzun eta Erronkarin. 

  Eta beste helburua da Ebroko bailararen iparraldean komunikazio ardatz handi bat sortzea eta, Jaca, Huesca eta Lleida lotzen dituen autobiarekin batera, Kantauri itsasotik Mediterraneora ibilbide berri bat jartzea, autobien modukoa, Iruñetik eta Nafarroa iparraldetik pasata. Ibilbide horrek mesede handia egingo dio eremu horri guztiari, jarduera ekonomiko eta zerbitzu asko baitaude.
(
( Oharra: navarra.es web guneko albisteen atalean prentsa-ohar honi buruzko argazki bat dago.

